
Tapi seperti soedah bisa didoega, saorang jang namanja soedah begitoe terkenal „haroem” sabagi Tan Tjo Lat, tida gampang dapet kapertjajaän, hingga itoe pakerdjaän procureur bamboe tida membri hatsil tjoekoep kerna tida banjak orang jang maoe srahken oeroesan apa apa padanja. Koetika soedah poetoes akal dan tida taoe bagimana moesti idoep, mendadak djabatan le Wijkmeester di X. kabetoelan lowong. Dengen meratap dan menangis pada familienja jang djadi officier Tionghoa, ia moehoen dikoerniaken itoe djabatan, sambil bersoempah pandjang pendek jang ia nanti bekerdja dengen djoedjoer dan setia. Tadinja si familie merasa sangsi aken poedjiken padanja, dan tjoba berdaja aken boedjoek bebrapa orang jang lebih tjakep dan boleh dipertjaja; tapi koetika itoe orang-orang jang dipenoedjoe semoea menampik, hingga jang katinggalan tjoemah bebrapa orang jang kwaliteitnja tida berdjaoean banjak dengen Tan Tjo Lat, achirnja itoe officier terpaksa toendjang pada ini satoe familie, lantaran mana dengen mendadak itoe procureur bamboe di satoe hari boleh pake topi pet poetih terhias wapen Nederland dan kantjing letter W, dan djalan moendar-mandir di kampoeng Tionghoa

